ILMU PERUBATAN MELAYU DARIPADA PANDANGAN ILMU SAINS
Nik Musa’adah Mustapha, Abdul Hayat Mat Saad & Dionysia Modingin

Bahagian Hasilan Semula Jadi, Institut Penyelidikan Perhutanan Malaysia (FRIM), 52109
Kepong, Selangor.

T: 03-6279 7345, e-mail: musaadah@frim.gov.my

ABSTRAK

Perubatan Melayu adalah kaedah perubatan tradisional yang diwarisi secara turun temurun. [lmu
ini lazimnya diwarisi daripada satu generasi ke generasi seterusnya melalui lisan. Disamping itu,
terdapat juga manuskrip atau kitab tib yang menjadi sumber rujukan para pengamal perubatan
tradisional Melayu sejak berzaman dahulu. Kitab tib sepatutnya dijadikan sumber rujukan yang
penting tidak sahaja kepada para pengamal perubatan tradisional tapi juga untuk pengamal
perubatan moden dan juga penyelidik. Kitab tib membuktikan kearifan masyarakat Melayu dalam
bidang perawatan dan penjagaan kesihatan kerana kebanyakan penulisannya mengandungi definisi
penyakit atau diagnosis, kaedah rawatan dan ramuan atau preskripsi dan juga pantang larang dan
juga petua bagi mencegah penyakit. Ramuan yang terkandung di dalam kitab tib bagi merawat
sesuatu penyakit lazimnya bersumberkan daripada tumbuhan tempatan. Dengan merujuk kepada
beberapa Kitab Tib iaitu MSS 2515, MSS 2999 dan Kitab Tib Muzium Terengganu beberapa
spesies tumbuhan telah dipilih untuk dikaji kegunaan dalam kitab tib dan penemuan saintifik
berdasarkan kajian perpustakaan. Temu, tumbuhan daripada famili Zingiberaceae adalah antara
tumbuhan yang sering digunakan bagi merawat demam kepialu, penyakit angin sanglar (angin
ahmar), sakit perut, bengkak, resdung, sakit kepala, lenguh dan keletihan. Terdapat beberapa jenis
temu yang digunakan contohnya temu kunci (Boesenbergia rotunda), temu lawak (Curcuma
xanthorrhiza), temu putih (Curcuma zedoaria) dan temu iring (Curcuma aeruginosa). Temu kunci
telah ditemui menunjukkan aktiviti antimikrob, antioksidan, antikanser dan antiinflamatori. Begitu
juga dengan temu lawak menunjukkan kesan antimikrob, antioksidan, antiinflamatori, peningkatan
sistem imun dan aktiviti estrogenik. Pokok kelempayan (Neolamarckia cadamba) digunakan oleh
pengamal dahulu untuk merawat angin sanglar, sakit pinggang, demam kepialu, medu dan
membantutkan demam. Kajian saintifik menunjukkan kelempayan mempunyai aktiviti
antiinflamatori, analgesik, antifungal, antihepatotoksik, antidiabetes dan antioksidan. Bunga melur
(Jasminum sambac) sering digunakan untuk merawat demam kepialu, demam sawan, demam,
karang, sakit mata, mata kabur, buang balgham, kayap, serawan, penyakit angin, resdung, dan
senggugut. Kajian saintifik terhadap bunga melur ditemui menunjukkan aktiviti antifungus,
antiinflamatori, antipiretik, antimikrob, antioksidan, antibakteria, analgesik, penyembuhan luka,
dan aktiviti vasodilatasi. Penemuan saintifik bagi beberapa spesies ini adalah selari dengan
penggunaan dalam perubatan tradisional masing-masing. Kajian saintifik (evidence based)
terutama mengikut perskripsi tradisional patut digiatkan lagi bagi membolehkan penggunaan
ubatan tersebut dapat dijadikan alternatif kepada perubatan moden.

1.0 Pengenalan

Perubatan Melayu adalah kaedah perubatan tradisional yang diwarisi secara turun temurun. [Imu
ini lazimnya diwarisi daripada satu generasi ke generasi seterusnya melalui lisan. Di samping itu,
terdapat juga manuskrip atau kitab tib yang menjadi sumber rujukan para pengamal perubatan
tradisional Melayu sejak berzaman dahulu. Kitab tib sepatutnya dijadikan sumber rujukan yang
penting tidak sahaja kepada para pengamal perubatan tradisional tapi juga untuk pengamal
perubatan moden dan juga penyelidik. Kitab tib membuktikan kearifan masyarakat Melayu dalam
bidang perawatan dan penjagaan kesihatan kerana kebanyakan penulisannya mengandungi definisi
penyakit atau diagnosis, kaedah rawatan dan ramuan atau preskripsi dan juga pantang larang dan
juga petua bagi mencegah penyakit. Ramuan yang terkandung di dalam kitab tib bagi merawat
sesuatu penyakit lazimnya bersumberkan daripada tumbuhan tempatan. Dengan merujuk kepada
beberapa Kitab Tib iaitu MSS 2515, MSS 2999 dan Kitab Tib Muzium Terengganu beberapa
spesies tumbuhan telah dipilih untuk dikaji kegunaan dalam kitab tib dan penemuan saintifik
berdasarkan kajian perpustakaan.

2.0 Kaedah Penyediaan Ubatan

Kaedah penyediaan ubatan secara tradisional adalah bermula daripada kaedah pengambilan bahan
ubatan itu sendiri, bahagian tumbuhan yang diambil dan seterusnya pemprosesan ramuan. Jika
merujuk kepada beberapa kitab tib antara proses yang terlibat dalam penyediaan ubatan adalah
asah, giling, layur, bembam, rendam, rendang, ramas, dan rebus.

Kaedah penyediaan ini adalah kaedah bagi memastikan bahan bioaktif dapat dikeluarkan secara
optimum. Proses penyediaan ini juga sering kali melibatkan pelarut seperti air, air bermalam, cuka,
cuka menahun, air limau nipis, minyak kelapa, minyak sapi, minyak lenga dan sebagainya.
Penggunaan pelarut ini juga adalah kaedah bagi memastikan bahan bioaktif dapat diekstrak secara
optimum.

3.0 Kaedah Penggunaan Ubatan

Kaedah penggunaan ubatan yang disediakan bergantung kepada jenis penyakit, tahap penyakit dan
tujuan penggunaan tersebut. Antara kaedah yang sering digunakan adalah tuam, tampal, sapu,
makan, minum, barut, bedakkan, demah dan sembur. Kaedah ini mengambarkan perubatan
tradisional tidak hanya cuba mengubati simptom sesuatu penyakit malah ianya lebih holistik
dengan mempelbagaikan kaedah rawatan kepada punca penyakit, simpton dan juga pencegahan
daripada dijangkiti semula.

4.0 Bahan Ubatan/Materia Medika

Dalam kertas kerja ini tiga kitab tib yang telah ditranliterasi kepada rumi telah digunapakai iaitu
Kitab Tib MSS 2515 (Harun & Zawiyah, 2014), MSS 2999 (Abdul Ghani, 2015) dan Kitab Tib
Muzium Terengganu (Harun, 2017) untuk mengambil contoh beberapa spesies yang digunakan
dan juga hasil kerja dokumentasi penggunaan tumbuhan ubatan dalam kalangan pengamal
perubatan tradisional Melayu di Semenanjung Malaysia yang diketuai oleh FRIM. Rumusan
penggunaan empat spesies terpilih dalam perubatan tradisional dan penemuan saintifik yang terdiri
daripada jenis tumbuhan herba, renek dan pokok, iaitu temu (Zingiber spp.), mengkudu (Morinda



citrifolia), kelempayan (Neolamarckia cadamba) dan melur (Jasminum sambac) adalah seperti
Jadual 1.

4.1 Temu

Temu adalah tumbuhan daripada famili Zingiberaceae yang sering digunakan dalam perubatan
Melayu. Terdapat beberapa jenis temu yang direkodkan dalam perubatan Melayu antaranya ialah
temu kunci (Boesenbergia rotunda), temu lawak (Curcuma xanthorrhiza), temu putih (Curcuma
zedoaria), temu iring (Curcuma aeruginosa), temu pauh (Curcuma amada) dan temu giring
(Curcuma heyneana). Terdapat juga ramuan yang menggunakan beberapa jenis temu dan ia
disebut sebagai temu serba temu. Pelbagai jenis temu ini digunakan bagi merawat demam kepialu,
penyakit angin sanglar (angin ahmar), sakit perut (cika), bengkak, resdung, sakit kepala, lenguh
dan keletihan. Kajian saintifik menunjukkan temu kunci mempunyai aktiviti antimikrob,
antioksidan, antikanser dan antiinflamatori. Begitu juga dengan temu lawak menunjukkan kesan
antimikrob, antioksidan, antiinflamatori, peningkatan sistem imun dan aktiviti estrogenik. Temu
putih yang digunakan untuk merawat sakit kepala dan pening telah ditemui mempunyai kesan
analgesia (Jadual 1).

4.2 Mengkudu

Mengkudu atau Morinda citrifolia adalah tumbuhan renek daripada famili Rubiaceae. Secara
tradisional mengkudu telah digunakan untuk merawat untuk merawat sembelit dan juga
kecacingan. Kegunaan tradisional ini telah dibuktikan oleh Soemardi & Sigit (2011) yang mana
mengkudu mempunyai kesan antihelmin dan laksatif. Kegunaan tradisional lain juga dapat
disokong oleh penemuan saintifik seperti Jadual 1.

4.3 Kelempayan

Kelempayan atau Neolamarckia cadamba adalah tumbuhan jenis pokok daripada famili
Rubiaceae. Kelempayan digunakan oleh pengamal dahulu untuk merawat angin sanglar, sakit
pinggang, demam kepialu, medu dan membantutkan demam. Kajian saintifik menunjukkan
kelempayan mempunyai aktiviti antiinflamatori, analgesik, antifungal, antihepatotoksik,

antidiabetes dan antioksidan. Kegunaan tradisional ini disokong oleh penemuan saintifik seperti
Jadual 1.

4.4 Bunga melur

Bunga melur atau Jasminum sambac adalah tumbuhan renek atau tumbuhan berkayu jenis
memanjat daripada famili Oleaceae. Bunga melur sering digunakan oleh pengamal dahulu untuk
merawat demam kepialu, demam sawan, demam, karang, sakit mata, mata kabur, buang balgham,



kayap, serawan, penyakit angin, resdung, dan senggugut. Bunga melur mempunyai bunga
berwarna putih dan berbau harum. Bunga tersebut sering digunakan sebagai ramuan untuk mandi
bunga oleh pengamal perubatan tradisional Melayu (Nik Musaadah et al., 2017). Kajian saintifik
oleh Kunhachan et al., (2012) menunjukkan bunga melur mempunyai kesan aktiviti vasolidatasi.
Beberapa penemuan saintifik terhadap bunga melur juga menunjukkan aktiviti antifungus,
antiinflamatori, antipiretik, antimikrob, antioksidan, antibakteria, analgesik, dan penyembuhan
luka seperti dalam Jadual 1.

5.0 Penyakit
5.1 Penyakit kronik

Penyakit kepialu merupakan satu daripada penyakit yang diletakkan sebagai penting atau dianggap
sebagai penyakit kronik dalam kitab tib Melayu (Harun & Zawiyah, 2014, Harun, 2017). Beberapa
kitab tib yang dikaji menerangkan penyakit dan rawatan untuk pelbagai penyakit tetapi lebih
banyak menumpukan kepada penyakit dan rawatan atau ubat kepialu. Penyakit kepialu
didefinisikan sebagai penyakit demam bersama dengan sakit kepala, pening, dan lain-lain serta
merangkumi pelbagai jenis penyakit seperti kepialu berlat, kepialu disumbat, kepialu karang,
kepialu kelabu, kepialu ke dalaman, kepialu kemudian, kepialu kura, dan kepialu radang (Harun,
2017). Kepialu berlat ialah demam dengan sakit kepala dan panas, kepialu disumbat pula ialah
demam tanpa mengeluarkan peluh, kepialu karang ialah demam panas dan terasa sangat dahaga,
kepialu kelabu ialah demam dengan sejuk, kepialu ke dalaman ialah demam dengan sakit-sakit di
dalam tubuh, kepialu kemudian ialah demam kerana panas, kepialu kura ialah demam yang kuat
dan berlanjutan, tidak boleh kebah dan mulut terasa pahit dan kepialu radang pula ialah demam
dengan suhu badan yang cukup panas hingga pesakit meracau atau juga disebut sebagai kepialu
gila. Dalam Jadual 1 menunjukkan temu, kelempayan, dan bunga melur dapat digunakan untuk
penyakit kepialu. Aktiviti antipiretik iaitu kandungan atau bahan yang boleh meredakan demam
adalah antara penemuan saintifik yang dapat dikaitkan dengan penyakit tradisional ini.

5.2 Penyakit biasa

Kitab Tib Muzium Terengganu (Harun, 2017) menyatakan penyakit biasa, terkena dan hidapan
adalah termasuk demam, sakit perut, muntah atau berak berdarah, batuk, esak, resdung, penyakit
kulit, sakit anggota tubuh, mata, telinga dan lain-lain. Rawatan penyakit ini pada umumnya
menggunakan bahan, herba dan lain-lain jenis tumbuhan. Penggunaan temu, mengkudu,
kelempayan, dan melur juga ditunjukkan dalam Jadual 1 dalam merawat penyakit-penyakit biasa
dalam ilmu perubatan tradisional. Penggunaan ini disokong oleh beberapa penemuan saintifik
dalam kajian moden.



6.0 Kesimpulan

Penemuan saintifik bagi beberapa spesies ini adalah selari dengan penggunaan dalam perubatan
tradisional masing-masing. Kajian saintifik (evidence based) terutama mengikut perskripsi
tradisional patut digiatkan lagi bagi membolehkan penggunaan ubatan tersebut dapat dijadikan
alternatif kepada perubatan moden.

